
Annotatsiya. Mazkur maqolada O‘zbekistonda tomorqa xo‘jaliklarini rivojlantirishning kambag‘allikni 
qisqartirishdagi tashkiliy-iqtisodiy ahamiyati tadqiq etilgan. Tizimli, qiyosiy va iqtisodiy-statistik 
tahlil asosida dehqon va tomorqa xo‘jaliklarining qishloq xo‘jaligi ishlab chiqarishidagi o‘rni hamda 
ularning iqtisodiy samaradorligiga ta’sir etuvchi muammolar baholangan. Tadqiqot natijasida 
tomorqa xo‘jaliklari faoliyatini “resurs ta’minoti – ishlab chiqarish – kooperatsiya – saqlash va qayta 
ishlash – realizatsiya – daromad” yaxlit iqtisodiy zanjiri asosida rivojlantirish hamda kambag‘allikni 
qisqartirishga xizmat qiluvchi tashkiliy-iqtisodiy mexanizmlarni takomillashtirish zarurligi 
asoslangan. 
Kalit so‘zlar: kambag‘allik, tomorqa xo‘jaligi, dehqon xo‘jaligi, aholi daromadlari, bandlik, iqtisodiy 
samaradorlik, kooperatsiya, tashkiliy-iqtisodiy mexanizm. 
 
Аннотация. В статье исследовано организационно-экономическое значение развития личных 
подсобных хозяйств в сокращении бедности в Узбекистане. На основе системного, 
сравнительного и экономико-статистического анализа оценены роль дехканских и личных 
подсобных хозяйств в сельскохозяйственном производстве, а также проблемы, влияющие на 
их экономическую эффективность. В результате исследования обоснована необходимость 
развития деятельности личных подсобных хозяйств на основе целостной экономической 
цепочки «ресурсное обеспечение – производство – кооперация – хранение и переработка – 
реализация – доход», а также совершенствования организационно-экономических 
механизмов, способствующих сокращению бедности. 
Ключевые слова: бедность, личное подсобное хозяйство, дехканское хозяйство, доходы 
населения, занятость, экономическая эффективность, кооперация, организационно-
экономический механизм. 
 

Abstract. This article examines the organizational and economic significance of developing household 
plots in reducing poverty in Uzbekistan. Based on systematic, comparative, and economic-statistical 
analysis, the study assesses the role of dehkan farms and household plots in agricultural production, 
as well as the problems affecting their economic efficiency. The findings substantiate the need to 
develop household plot activities based on an integrated economic chain of “resource provision – 
production – cooperation – storage and processing – marketing – income” and to improve 
organizational and economic mechanisms that contribute to poverty reduction. 
Keywords: poverty, household plot, dehkan farm, household income, employment, economic 
efficiency, cooperation, organizational and economic mechanism. 

 
KIRISH 
So‘nggi yillarda kambag‘allikni qisqartirish va aholi farovonligini oshirish 

barqaror ijtimoiy-iqtisodiy rivojlanishning ustuvor yo‘nalishlaridan biri sifatida 
e’tirof etilmoqda. Birlashgan Millatlar Tashkilotining Barqaror rivojlanish 
maqsadlarida kambag‘allikka barham berish va oziq-ovqat xavfsizligini 
ta’minlash muhim vazifalar sifatida belgilangan [1]. Ushbu maqsadlarga 

erishishda qishloq xo‘jaligining turli shakllari, jumladan, tomorqa xo‘jaliklarining 
iqtisodiy imkoniyatlaridan samarali foydalanish alohida ahamiyat kasb etadi. 

O‘zbekistonda kambag‘allikni qisqartirish, aholi bandligini oshirish va 
barqaror daromad manbalarini shakllantirish ijtimoiy-iqtisodiy siyosatning 
muhim yo‘nalishlaridan biri hisoblanadi. Jahon banki ma’lumotlariga ko‘ra, 
mamlakatda milliy kambag‘allik darajasi 2024-yildagi 8,9 foizdan 2025-yilda 5,8 
foizgacha kamaygan [2]. Erishilgan natijalarni yanada mustahkamlash, ayniqsa, 
qishloq joylarda aholi bandligi va mustaqil daromad manbalarini kengaytirish 
mavjud iqtisodiy resurslardan, jumladan, tomorqa xo‘jaliklari imkoniyatlaridan 
samarali foydalanish zaruratini kuchaytiradi. Bu borada tomorqa xo‘jaliklari 
kichik yer maydonlari va oila mehnatidan samarali foydalanish, oziq-ovqat 
mahsulotlari yetishtirish, o‘zini o‘zi band qilish hamda qo‘shimcha daromad 
manbalarini shakllantirish imkoniyati bilan muhim iqtisodiy ahamiyat kasb etadi. 
Biroq tomorqa xo‘jaliklarining mavjud iqtisodiy salohiyatidan to‘liq 
foydalanishga resurs ta’minotidagi cheklovlar, moliyaviy mablag‘larning yetarli 
emasligi, kooperatsiya aloqalarining sustligi, agroxizmatlardan foydalanish 
darajasining pastligi hamda mahsulotni saqlash, qayta ishlash va realizatsiya 
qilish tizimining yetarlicha rivojlanmaganligi to‘sqinlik qilmoqda. Mazkur 
muammolarning o‘zaro bog‘liqligi tomorqa xo‘jaliklarini alohida ishlab chiqarish 
birligi sifatida emas, balki ishlab chiqarishdan yakuniy daromad 
shakllanishigacha bo‘lgan jarayonlarni qamrab oluvchi yaxlit tashkiliy-iqtisodiy 
tizim sifatida tadqiq etish zaruratini yuzaga keltiradi. 

Mavjud ilmiy tadqiqotlarda tomorqa va kichik xo‘jaliklarning qishloq xo‘jaligi 
ishlab chiqarishi, aholi bandligi va daromadlarini oshirish hamda oziq-ovqat 
xavfsizligini ta’minlashdagi o‘rni turli jihatlardan tadqiq etilgan. Biroq 
O‘zbekiston sharoitida tomorqa xo‘jaliklarining kambag‘allikni qisqartirishdagi 
iqtisodiy imkoniyatlarini resurs ta’minoti, ishlab chiqarish, kooperatsiya, 
mahsulotni saqlash va qayta ishlash, realizatsiya hamda yakuniy daromad 
shakllanishi bilan o‘zaro bog‘liq holda tizimli baholash masalalari yetarlicha 
tadqiq etilmagan. Bu esa mazkur jarayonlar o‘rtasidagi tashkiliy-iqtisodiy 
bog‘liqlikni aniqlash va ularni yagona tizim doirasida tadqiq etish zaruratini 
yuzaga keltiradi. Shundan kelib chiqib, tadqiqotning maqsadi O‘zbekistonda 
tomorqa xo‘jaliklarining kambag‘allikni qisqartirishdagi iqtisodiy ahamiyatini 
baholash, ularning rivojlanish holatini tahlil qilish, mavjud asosiy tashkiliy-
iqtisodiy muammolarni aniqlash hamda ularni bartaraf etishga qaratilgan ilmiy 
yondashuvlarni asoslashdan iborat. 

 
ADABIYOTLAR SHARHI 
Kambag‘allikni qisqartirish va qishloq xo‘jaligini rivojlantirish o‘rtasidagi 

bog‘liqlik iqtisodiy tadqiqotlarning muhim yo‘nalishlaridan biri hisoblanadi. Ilmiy 
adabiyotlarda, ayniqsa, qishloq hududlarida kichik ishlab chiqaruvchilar 
faoliyatini rivojlantirish aholi bandligini ta’minlash, daromad manbalarini 
diversifikatsiya qilish va oziq-ovqat xavfsizligini mustahkamlashga xizmat 
qiluvchi muhim omil sifatida qaraladi. 

Mahalliy iqtisodchi olimlardan U.P. Umurzakov va A.J. Toshboyevning 
tadqiqotlarida qishloq va suv xo‘jaligida kichik biznes va xususiy tadbirkorlikni 
tashkil etish, rejalashtirish va boshqarish, ularning moliyaviy va ishlab chiqarish 
faoliyatini rivojlantirish hamda moliyaviy qo‘llab-quvvatlashning nazariy va 
amaliy jihatlari yoritilgan[3]. Mazkur yondashuvlar qishloq hududlarida kichik 
xo‘jalik yuritish shakllarining iqtisodiy faollik va daromad manbalarini 
shakllantirishdagi o‘rnini tadqiq etish uchun muhim nazariy asos hisoblanadi. 

B.B. Berkinovning ilmiy tadqiqotlarida oilaviy tadbirkorlik salohiyatini 
rivojlantirish, uy xo‘jaliklarining iqtisodiy imkoniyatlarini kengaytirish hamda 
aholi iste’mol talabini baholash masalalariga alohida e’tibor qaratilgan. Xususan, 
olimning oilaviy tadbirkorlikka oid tadqiqotlarida oila xo‘jaligining mavjud 
iqtisodiy salohiyatidan samarali foydalanish va tadbirkorlik faolligini oshirish 
masalalari yoritilgan[4]. Shuningdek, B.B. Berkinov tomonidan mahalla hududida 
aholining oziq-ovqat mahsulotlariga bo‘lgan iste’mol talabi, qishloq xo‘jaligi 
mahsulotlari bilan ta’minlanganlik darajasi hamda uy xo‘jaliklari kesimidagi 
tegishli ko‘rsatkichlarni baholash va prognozlash masalalari tadqiq etilgan[5]. 
Ushbu ilmiy qarashlar tomorqa xo‘jaliklarini oilaviy iqtisodiy faoliyat, oziq-ovqat 
ta’minoti va daromad manbalarini shakllantirish bilan bog‘liq holda o‘rganishda 
muhim nazariy-uslubiy ahamiyat kasb etadi. 

N.A.Ochilovaning tadqiqotlarida dehqon xo‘jaliklari va aholi tomorqa 
yerlarida mahsulot yetishtirish samaradorligini oshirish hamda tomorqa 
xizmatlarini takomillashtirish masalalariga alohida e’tibor qaratilgan. Muallif 
tomonidan tomorqa xo‘jaliklariga xizmat ko‘rsatish tizimini rivojlantirish, mavjud 
xizmatlardan foydalanish imkoniyatlarini kengaytirish va “Tomorqa xizmatlari 
klasteri” faoliyatini tashkil etish orqali mahsulot yetishtirish samaradorligini 
oshirish bo‘yicha ilmiy-amaliy takliflar ishlab chiqilgan[6]. Mazkur yondashuv 
tomorqa xo‘jaliklari samaradorligini faqat ishlab chiqarish jarayoni bilan emas, 
balki ularga xizmat ko‘rsatish va tegishli tashkiliy-iqtisodiy infratuzilmani 
rivojlantirish bilan bog‘liq holda baholash zarurligini ko‘rsatadi. 

Xorijiy olimlarning tadqiqotlarida kichik xo‘jaliklarni rivojlantirish va 
ularning bozor munosabatlaridagi ishtirokini kengaytirish qishloq aholisi 
daromadlarini oshirish hamda kambag‘allikni qisqartirishning muhim 
omillaridan biri sifatida baholanadi. J.W. Mellor va S.J. Malik kichik tijorat 
xo‘jaliklarida ishlab chiqarish va daromadning o‘sishi nafaqat mazkur xo‘jaliklar 
farovonligiga, balki qishloq hududlaridagi iqtisodiy faollik va bandlikka ham 
ijobiy ta’sir ko‘rsatishini asoslagan[7]. A.G. Geffersa va M.P.J. Tabe-Ojong 
tomonidan kichik fermer xo‘jaliklari misolida amalga oshirilgan empirik 
tadqiqotlarda esa xo‘jaliklarning tijoratlashuvi daromad va aktivlarning oshishi, 
shuningdek, daromad kambag‘alligi va kambag‘allik tafovutining qisqarishi bilan 
bog‘liqligi aniqlangan[8]. S.O.Ogutu va M.Qaim  tadqiqotlarda ham kichik 
xo‘jaliklarning bozorga yo‘naltirilishi ularning daromadlarini oshirish va ko‘p 
o‘lchovli kambag‘allikni kamaytirishga xizmat qilishi ko‘rsatilgan[9]. Mazkur 
natijalar kichik xo‘jaliklarning kambag‘allikni qisqartirishdagi iqtisodiy 

imkoniyatlari faqat mahsulot ishlab chiqarish bilan cheklanmasdan, ularning 
bozorga chiqishi va tijoratlashuv darajasi bilan ham uzviy bog‘liqligini ko‘rsatadi. 

Xorijiy olimlarning mazkur ilmiy xulosalari xalqaro tashkilotlar 
tadqiqotlarida ham o‘z aksini topgan. Xususan, FAO tadqiqotlarida oilaviy 
xo‘jaliklarning oziq-ovqat xavfsizligi va qishloq hududlarini rivojlantirishdagi 
muhim o‘rni qayd etilib, ularning iqtisodiy samaradorligini oshirishda 
innovatsiyalar, maslahat xizmatlari, ishlab chiqaruvchilar tashkilotlari va bozor 
institutlarining ahamiyati ta’kidlangan[10]. Jahon banki tadqiqotlarida qishloq 
xo‘jaligi mahsuldorligini oshirish, kichik ishlab chiqaruvchilarning bozorga kirish 
imkoniyatlarini kengaytirish va qiymat zanjirlarini rivojlantirish qishloq aholisi 
daromadlarini oshirish hamda kambag‘allikni qisqartirishning muhim omillari 
sifatida qaraladi[11]. IFAD materiallarida esa kichik ishlab chiqaruvchilarning 
daromadlarini oshirishda moliyaviy xizmatlardan foydalanish imkoniyatlarini 
kengaytirish, ishlab chiqaruvchilar tashkilotlarini rivojlantirish, infratuzilmani 
yaxshilash hamda bozor va qiymat zanjirlari bilan aloqalarni mustahkamlashga 
alohida e’tibor qaratilgan[12]. 

Shu jihatdan, mavjud tadqiqotlarda tomorqa va kichik xo‘jaliklarning ishlab 
chiqarish samaradorligi, oilaviy daromadlarni shakllantirish, xizmat ko‘rsatish 
hamda bozorga integratsiyalashuv masalalari turli yo‘nalishlarda tadqiq etilgan. 
Biroq O‘zbekiston sharoitida tomorqa xo‘jaliklarini rivojlantirishning 
kambag‘allikni qisqartirishga ta’siri va ushbu ta’sirni kuchaytiruvchi tashkiliy-
iqtisodiy omillarni kompleks baholash masalalari yetarlicha tadqiq etilmagan. 
Mazkur tadqiqot aynan ushbu ilmiy bo‘shliqni to‘ldirishga xizmat qiladi. 

 
TADQIQOT METODOLOGIYASI 
Tadqiqotda O‘zbekistonda tomorqa xo‘jaliklarining kambag‘allikni 

qisqartirishdagi iqtisodiy ahamiyatini baholash, ularning rivojlanish 
tendensiyalari va asosiy tashkiliy-iqtisodiy muammolarini aniqlashda tizimli, 
iqtisodiy-statistik, qiyosiy va institutsional tahlil usullaridan foydalanildi.  

Tadqiqotning axborot bazasini O‘zbekiston Respublikasi Milliy statistika 
qo‘mitasining qishloq xo‘jaligi va aholi turmush darajasiga oid rasmiy statistik 
ma’lumotlari, sohaga tegishli normativ-huquqiy hujjatlar va davlat dasturlari, 
shuningdek, Jahon banki, FAO va IFADning ilmiy-tahliliy materiallari tashkil etdi. 
Iqtisodiy-statistik va dinamik tahlil asosida 2021–2024-yillarda kambag‘allik 
darajasi hamda dehqon va tomorqa xo‘jaliklarining qishloq xo‘jaligi mahsulotlari 
ishlab chiqarishidagi ulushi va uning o‘zgarish tendensiyalari baholandi.Qiyosiy 
va institutsional tahlil yordamida esa tomorqa xo‘jaliklarini rivojlantirish 
bo‘yicha mahalliy va xalqaro yondashuvlar taqqoslanib, ularning faoliyatiga ta’sir 
etuvchi asosiy tashkiliy-iqtisodiy muammolar tizimlashtirildi. 

 
TAHLIL VA NATIJALAR  
1-jadval ma’lumotlari tahlili shuni ko‘rsatadiki, 2021–2024-yillarda dehqon 

va tomorqa xo‘jaliklarining jami qishloq xo‘jaligi mahsulotidagi ulushi  
65,5 foizdan 62,0 foizgacha kamaygan bo‘lsa-da, ularning agrar ishlab 

chiqarishdagi salmoqli o‘rni saqlanib qolgan. Shu davrda mamlakatda 
kambag‘allik darajasi 17,0 foizdan 8,9 foizgacha pasaygan. Mazkur 
ko‘rsatkichlarning bir davrda kuzatilgan dinamikasi tomorqa xo‘jaliklarining 
kambag‘allikni qisqartirishdagi bevosita sababiy ta’sirini o‘z-o‘zidan 
isbotlamaydi. Biroq tomorqa xo‘jaliklarining agrar ishlab chiqarishdagi yuqori 
ulushi ularning oila iste’molini ta’minlash, qo‘shimcha daromad yaratish va 
bandlik imkoniyatlarini kengaytirish orqali aholi iqtisodiy barqarorligiga hissa 
qo‘shish salohiyati yuqori ekanligini ko‘rsatadi. 

1-jadval 
O‘zbekistonda dehqon va tomorqa xo‘jaliklarining qishloq xo‘jaligi 

mahsulotlaridagi ulushi va kambag‘allik darajasining o‘zgarishi 
Yillar Dehqon va tomorqa xo‘jaliklarining jami qishloq xo‘jaligi 

mahsulotidagi ulushi, % 
Kambag‘allik 

darajasi, % 
2021 65,5 17,0 
2022 61,7 14,1 
2023 62,3 11,0 
2024 62,0 8,9 

 
Manba: O‘zbekiston Respublikasi Milliy statistika qo‘mitasi va Jahon banki ma’lumotlari asosida muallif tomonidan 
tuzilgan. 
 

Tahlil natijalariga ko‘ra, tomorqa xo‘jaliklarining kambag‘allikni 
qisqartirishdagi iqtisodiy ahamiyati bir necha yo‘nalishda namoyon bo‘ladi. 
Birinchidan, tomorqada yetishtirilgan mahsulotlarning oila tomonidan iste’mol 
qilinishi oziq-ovqat xarajatlarining bir qismini qoplash imkonini beradi. 
Ikkinchidan, iste’moldan ortgan mahsulotni sotish oila uchun qo‘shimcha pul 
daromadini shakllantiradi. Uchinchidan, tomorqa faoliyati oila a’zolarining 
mehnat resurslarini iqtisodiy faoliyatga jalb etish va o‘zini o‘zi band qilish 
imkoniyatlarini kengaytiradi. To‘rtinchidan, yetishtirilgan mahsulotni saqlash, 
qayta ishlash va realizatsiya qilish bilan bog‘liq faoliyatlarning rivojlanishi 
qo‘shimcha qiymat yaratish hamda olinadigan daromadni oshirish imkonini 
beradi. 

Shu jihatdan tomorqa xo‘jaliklarini faqat qishloq xo‘jaligi mahsulotlari ishlab 
chiqaruvchi xo‘jalik shakli sifatida emas, balki oilaning oziq-ovqat xarajatlarini 
qisqartirish, qo‘shimcha daromad yaratish va bandlik imkoniyatlarini 
kengaytiruvchi iqtisodiy faoliyat shakli sifatida baholash maqsadga muvofiq. 
Biroq ushbu iqtisodiy imkoniyatlardan samarali foydalanish tomorqa 
xo‘jaliklarining ishlab chiqarish resurslari bilan ta’minlanganligi, moliyaviy va 
agroxizmatlardan foydalanish imkoniyatlari, kooperatsiya tizimining 
rivojlanganligi hamda mahsulotni bozorga chiqarish sharoitlari bilan uzviy 
bog‘liq. Tomorqa xo‘jaliklarining iqtisodiy imkoniyatlaridan samarali foydalanish 
faqat yer maydoni yoki yetishtiriladigan mahsulot hajmi bilan belgilanmaydi. 
Ularning iqtisodiy natijadorligi ishlab chiqarish resurslari bilan ta’minlanganlik, 
moliyaviy imkoniyatlar, agroxizmatlardan foydalanish, kooperatsiya aloqalari, 
mahsulotni saqlash va qayta ishlash infratuzilmasi hamda bozorga chiqish 
imkoniyatlari bilan uzviy bog‘liq. 

Shundan kelib chiqib, tomorqa xo‘jaligining iqtisodiy faoliyatini “resurs 
ta’minoti – ishlab chiqarish – kooperatsiya – saqlash va qayta ishlash – 
realizatsiya – daromad” ketma-ketligidagi yaxlit iqtisodiy jarayon sifatida qarash 
mumkin. Bunda resurs ta’minoti ishlab chiqarish imkoniyatlarini belgilasa, 
agroxizmat va moliyaviy qo‘llab-quvvatlash mahsuldorlikni oshiradi, 
kooperatsiya mahsulotlarni jamlash va bozorga chiqarishni yengillashtiradi, 
saqlash va qayta ishlash esa qo‘shilgan qiymat yaratishga xizmat qiladi. Natijada 
barqaror realizatsiya tomorqadan olinadigan daromadning oshishiga imkon 
yaratadi. 

Tahlillar tomorqa xo‘jaliklarining iqtisodiy salohiyatidan to‘liq foydalanishga 
to‘sqinlik qilayotgan muammolar ham o‘zaro bog‘liq ekanligini ko‘rsatadi. Suv va 
ishlab chiqarish resurslari bilan ta’minlashdagi cheklovlar mahsuldorlikka, 
moliyaviy imkoniyatlarning yetarli emasligi zamonaviy texnologiyalarni joriy 
etishga, kooperatsiyaning sustligi esa mahsulotni saqlash, qayta ishlash va 
realizatsiya qilish imkoniyatlariga salbiy ta’sir ko‘rsatadi. Shu sababli 
samaradorlikni baholashda mahsulot hajmi bilan bir qatorda bir sotix yerdan 
olinadigan daromad, realizatsiyadan tushum, oila iste’moli uchun yetishtirilgan 
mahsulot qiymati va tomorqa daromadining oila jami daromadidagi ulushini ham 
hisobga olish maqsadga muvofiq. 

Shu nuqtai nazardan, tomorqa xo‘jaliklarini kambag‘allikni qisqartirish 
vositasi sifatida rivojlantirish “ko‘proq mahsulot yetishtirish”dan “mavjud 
resurslardan yuqori iqtisodiy qiymat va barqaror daromad yaratish”ga o‘tishni 
talab etadi. Buning uchun resurs ta’minoti, moliyaviy va agroxizmatlar, 
kooperatsiya, saqlash va qayta ishlash hamda bozorga chiqish jarayonlarini 
o‘zaro bog‘langan yagona tashkiliy-iqtisodiy tizim sifatida rivojlantirish zarur. 

 
XULOSA 
O‘tkazilgan tadqiqot natijalari tomorqa xo‘jaliklari qishloq aholisi uchun 

oziq-ovqat mahsulotlariga bo‘lgan ehtiyojning bir qismini qoplash, qo‘shimcha 
daromad manbalarini shakllantirish hamda oila a’zolarining o‘zini o‘zi band qilish 
imkoniyatlarini kengaytirish orqali muhim iqtisodiy ahamiyat kasb etishini 
ko‘rsatdi. Shu jihatdan, tomorqa xo‘jaliklarini faqat qishloq xo‘jaligi mahsulotlari 
ishlab chiqaruvchi xo‘jalik shakli sifatida emas, balki oila daromadlari va iqtisodiy 
barqarorligini mustahkamlash orqali kambag‘allikni qisqartirishga 
ko‘maklashuvchi iqtisodiy faoliyat shakli sifatida baholash maqsadga muvofiq. 

Tahlillar tomorqa xo‘jaliklarining mavjud iqtisodiy salohiyatidan to‘liq 
foydalanish resurslar bilan ta’minlanganlik, moliyaviy va agroxizmatlardan 
foydalanish imkoniyatlari, kooperatsiya aloqalari, mahsulotni saqlash va qayta 
ishlash infratuzilmasi hamda barqaror bozor kanallarining shakllanganligiga 
bog‘liqligini ko‘rsatdi. Shu sababli tomorqa xo‘jaliklarini rivojlantirishda alohida 
muammolarni bartaraf etishga qaratilgan choralar bilan cheklanmasdan, “resurs 
ta’minoti – ishlab chiqarish – kooperatsiya – saqlash va qayta ishlash – 
realizatsiya – daromad” ketma-ketligidagi jarayonlarning o‘zaro bog‘liqligini 
ta’minlash muhim hisoblanadi.  

Shundan kelib chiqib, tomorqa xo‘jaliklarini kambag‘allikni qisqartirish 
vositasi sifatida rivojlantirishda asosiy e’tiborni faqat yetishtiriladigan mahsulot 
hajmini ko‘paytirishga emas, balki mavjud yer, mehnat va boshqa resurslardan 
yuqori iqtisodiy qiymat hamda barqaror daromad yaratishga qaratish zarur. 
Buning uchun moliyaviy va agroxizmatlardan foydalanish imkoniyatlarini 
kengaytirish, kooperatsiya aloqalarini rivojlantirish, saqlash va qayta ishlash 
infratuzilmasini yaxshilash hamda mahsulotni barqaror bozor kanallari orqali 
realizatsiya qilish imkoniyatlarini kuchaytirish lozim. Mazkur yo‘nalishlarning 
o‘zaro uyg‘un holda rivojlantirilishi tomorqa xo‘jaliklarining iqtisodiy 
samaradorligini oshirish va ularning aholi daromadlarini barqarorlashtirishdagi 
rolini kuchaytirishga xizmat qiladi. 

